Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Iesu ydy’r garreg sylfaen – 1 Pedr 2:4

Mae’r Arglwydd fel carreg sylfaen, ond un sy’n fyw.

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu llun o wal gerrig gyda’r cerrig mwyaf ar y gwaelod a’r cerrig llai ar y top; carreg.

.....

(Clic ar y ppt i weld llun cerrig).

Petai rhywun yn dweud eich bod chi yr un peth â charreg – fyddech chi’n hapus neu’n flin/yn grac? (arhoswch am ymateb)

(Clic ar y ppt i weld y teitl).

Mae’r Beibl yn dweud fod Iesu’n debyg i garreg! Ond, nid carreg gyffredin – carreg sylfaen. Oes yna rhywun yn gwybod be ydy carreg sylfaen?

Carreg sylfaen ydy’r carreg bwysicaf mewn adeilad. Fel arfer y garreg yna sy’n cael ei gosod gyntaf, ac mae pob carreg arall yn ffitio i’w llefydd ar ben y garreg honno. Mae’n rhaid cael sylfaen cadarn, cryf i bob adeilad. Mae pawb sydd eisiau nabod Duw yn gorfod credu yn Iesu Grist, am mai Iesu ydy’r garreg sylfaen – fo ydy man cychwyn y ffydd Gristnogol. Os ydy rhywun eisiau bod yn Gristion mae’n rhaid iddyn nhw fod fel cerrig bach wedi ei gosod ar ben y garreg sylfaen.

(Clic ar y ppt i weld llun o garreg fawr siâp croes/dangoswch lun o wal gerrig).

Edrychwch ar y garreg yma. Carreg fach ydy hon, nid carreg sylfaen. Ond gallwch ddychmygu sut garreg ydy carreg sylfaen – carreg fawr, gadarn a chryf. Ond, dydi cerrig ddim yn gallu teimlo dim byd! Os ydw i’n gollwng y garreg ar lawr dydi hi ddim yn crïo! Os ydw i’n gwasgu’r garreg yn galed dydi hi ddim yn cael loes. Os ydw i’n siarad hefo’r garreg dydi hi ddim yn ateb yn ôl. Fedra i ddim cael sgwrs hefo carreg! (Gwnewch y gwahanol symudiadau). Ydych chi’n meddwl fod y garreg yma’n fy ngharu i? Oes gan y garreg unrhyw deimladau o gwbl? 

Mae Iesu Grist fel carreg sylfaen meddai’r Beibl, ond dydi’r adnod ddim yn gorffen yn y fan yna. Mae’r adnod yn mynd yn ei blaen i ddweud,

Mae’r Arglwydd fel carreg sylfaen, ond un sy’n fyw.

Mae Iesu Grist yn fyw er na fedrwn ni ddim ei weld o hefo’n llygaid ar hyn o bryd. Mae o yn y nefoedd yn edrych arnon ni. Mae o’n garreg sylfaen sy’n fyw. Mae ganddo fo deimladau, mae o’n gwrando ar ein gweddïau ac mae o’n ein caru ni. Gallwn  sgwrsio hefo Iesu – sut? (Gweddi)
Beth am ddweud yr adnod hefo’n gilydd?

Gweddi

Ein Tad, diolch i ti fod Iesu Grist yn Arglwydd byw. Diolchwn i ti ei fod o’n gadarn a chryf, a byth yn newid. Helpa ni i adeiladu ein bywydau ar sylfaen Iesu Grist. Rydyn ni’n diolch ei fod o’n ein caru ni ac eisiau i bob un ohonon ni i fynd i’r nefoedd. Amen.

